
Sidang Jumaat yang dirahmati Allah,

Bertakwalah kepada Allah SWT. Laksanakan segala perintah-Nya dan
hindari segala yang ditegah. Mudah-mudahan rahmat, maghfirah dan inayah
Allah sentiasa menemani perjalanan hidup kita. Tinggalkan seketika perkara-
perkara lagha dan berikanlah tumpuan kepada bicara khutbah, agar kita
meraih rahmat Allah SWT.

Di ruang penuh barakah ini, mari kita hayati khutbah Jumaat yang
bertajuk, “Bersama Allah, Indahnya Hidup Ini”.

Kaum Muslimin Yang Berbahagia,
Pernahkah kita bertanya kepada diri sendiri, apakah yang menjadikan hidup
ini benar-benar indah? Adakah harta, pangkat, kedudukan, kesihatan dan

kehidupan yang serba sempurna?

Hakikatnya, semua itu belum tentu menjadikan kehidupan seseorang benar-
benar indah dan bahagia. Lantaran itu Allah SWT telah menurunkan
pedoman yang memandu menuju kebahagiaan menerusi Surah al-Hadid

ayat 9, yang dibacakan di awal khutbah tadi, bermaksud:

“Dialah yang menurunkan kepada hamba-Nya ayat-ayat yang jelas (al-
Quran), untuk mengeluarkan kamu daripada kegelapan kepada cahaya
(iman). Dan sesungguhnya Allah terhadap kamu benar-benar Maha

Penyantun, lagi Maha Penyayang.”

Para Tetamu Allah Yang Diberkati,

Ada manusia yang mempunyai banyak harta tetapi hatinya resah gelisah,
memiliki kedudukan tinggi, tetapi jiwanya kosong. Sebaliknya, ada hamba
Allah yang hidup serba sederhana, tetapi hatinya tenang, wajahnya ceria dan

kehidupannya bahagia.

Apakah rahsianya? Rahsianya ialah kehidupan yang dibina dengan jiwa
kehambaan yang sentiasa bersama Allah SWT. Memahami bahawa dirinya
milik Allah, nikmat datang daripada-Nya, ujian mengandungi hikmah-Nya,
rezeki berada dalam ketentuan-Nya dan akhirnya kepada-Nya jua kita semua
akan kembali. Bersama kesedaran iman yang sebeginilah mereka menjalani

kehidupan dengan tiga sikap utama:

Pertama: Reda Dengan Ketentuan Allah

Hamba Allah yang memahami bahawa tidak semua yang kita inginkan akan
menjadi milik kita dan tidak semua yang kita tidak sukai merupakan
keburukan bagi kita. Kita terus berdoa, berusaha dan merancang, tetapi Allah
jualah yang menentukan apa yang terbaik untuk kita. Ertinya, kita serahkan

segala ketentuan kepada Allah SWT.

Kedua: Bersyukur Dengan Nikmat Dan Bersabar Menghadapi Ujian

Hamba Allah yang melihat setiap keadaan sebagai peluang untuk
mendekatkan diri kepada Allah. Apabila mendapat nikmat, dia bersyukur.
Apabila ditimpa ujian, dia bersabar. Kurniaan kesihatan digunakan untuk
beribadah, harta dimanfaatkan untuk infak dan kebaikan serta ilmu
disampaikan kepada orang lain. Malah, amanah dilaksanakan dengan penuh
tanggungjawab. Semua nikmat digunakan dengan bijak sehingga menjadi

ibadah dan menjana ganjaran pahala berlipat kali ganda.

Begitu juga saat diuji. Hamba Allah bukan manusia yang tidak pernah
menangis atau bersedih. Namun, kesedihan tidak menjadikannya berputus
asa daripada rahmat Allah. Baginya, nikmat dan ujian kedua-duanya adalah
tarbiah daripada Allah. Nikmat mengajarnya bersyukur, ujian mengajarnya

bersabar. Kedua-duanya mendidik jiwa untuk semakin hampir kepada Allah.

Ketiga: Bertakwa Dan Bertawakal Kepada Allah

Hamba Allah yang sentiasa meletakkan Allah di hadapan dalam setiap
urusan hidupnya. Syariat diutamakan dan ketakwaan menjadi kelaziman. Dia
bekerja, tetapi tidak bergantung kepada pekerjaannya. Dia mencari rezeki,
dengan keyakinan bahawa rezeki datang daripada Allah. Dia merancang
masa depan, tetapi menyerahkan ketentuannya kepada Allah. Inilah
gambaran kehidupan seorang mukmin yang indah lagi bahagia. Imam

Muslim meriwayatkan daripada Suhaib ar-Rumi radiallahuanhu bahawa
Rasulullah SAW bersabda:

Maksudnya: “Sungguh menakjubkan keadaan seorang mukmin.
Sesungguhnya seluruh urusannya adalah baik baginya dan perkara itu tidak
dimiliki sesiapa pun selain orang beriman. Jika dia mendapat kesenangan,
dia bersyukur, maka itu baik baginya. Jika dia ditimpa kesusahan, dia

bersabar, maka itu juga baik baginya.”

Saudara-saudaraku yang dikasihi,

Alangkah indahnya kehidupan apabila hati benar-benar bertaut kepada Allah.
Ketika kesempitan, kita tidak berputus asa. Ketika dilimpahi kemewahan, kita
tidak sombong dan leka. Ketika dipuji, kita tidak lupa diri. Ketika dicela, kita
tidak mudah kecewa. Ketika berjaya, kita bersyukur. Ketika gagal, kita
bermuhasabah dan bangkit semula. Kerana kita sedar, kita hamba Allah yang

sentiasa berada di bawah perhatian, pengawasan dan rahmat-Nya.

Renungi firman Allah SWT dalam Surah al-Hadid, ayat 23 yang bermaksud:
“Supaya kamu tidak berdukacita terhadap apa yang telah luput daripada
kamu, dan supaya kamu tidak terlalu gembira dengan apa yang telah
diberikan kepada kamu. Dan Allah tidak menyukai setiap orang yang

sombong lagi membanggakan diri.”

Sidang Jemaah yang dikasihi,
Mengapa kita masih gagal menjayakan watak sebenar hamba Allah seperti

yang digambarkan? Apakah jalan untuk kita memiliki jiwa seindah ini?

Jawapannya ialah dengan sentiasa mengingati Allah SWT. Zikrullah
menyedarkan kita tentang siapa diri kita dan mengingatkan kita bahawa Allah
sentiasa bersama dan mengawasi setiap langkah kehidupan Kita.
Sebaliknya, apabila kita melupakan Allah, kita akan semakin jauh dan lupa

hakikat diri kita sebagai hamba-Nya.

Sidang Jemaah yang dirahmati Allah,

Sebagali penutup bicara, hayatilah tiga pedoman ini dalam kehidupan:
Pertama: Bina kehidupan dengan iman. Dengannya, kita reda dengan
ketentuan Allah, bersyukur atas nikmat, bersabar menghadapi ujian serta
bertakwa dan bertawakal dalam setiap urusan.

Kedua: Hiduplah bersama Allah dalam setiap keadaan. Syukuri nikmat
dan bersabar dengan ujian. Kedua-duanya menjadi tarbiah yang mendidik
jiwa dan menyemai ganjaran pahala.

Ketiga, Lazimilah zikrullah. Janganlah kesibukan dunia menyebabkan kita
melupakan Allah, kerana kelalaian akan menjauhkan kita daripada jiwa

kehambaan yang menjadi asas kebahagiaan hidup.

